Коми Республика вермис воӧдчыны Россияса Президентлӧн Майскӧй индӧдъясын урчитӧм унджык планӧвӧй петкӧдласъясӧдз

Тадзи донъяліс 2015 вося 1 кварталлысь бӧртасъяссӧ Рытыв-Войвыв федеральнӧй кытшын Россия Федерацияса Президентӧс полномочнӧй петкӧдлысь Владимир Булавин сӧвещание дырйи, мый вӧлі сиӧма Коми Республикаын экономика да социальнӧй юкӧнын серпассӧ бурмӧдан дінму уджтасъяс олӧмӧ пӧртӧмлы.
В.Булавин тӧдчӧдіс, мый збыльмӧдӧма лои пӧшти став положениеяссӧ Майскӧй индӧдъяслысь бюджетнӧй юкӧнын удждон серти да школаӧдз велӧдӧмын судзсянлун серти [2015 вося 1 кварталлӧн бӧртасъяс серти – 99,9% - Пасйӧд]. Бур петкӧдласӧн позьӧ пасйыны олан керкаяс стрӧитӧм, 2015 вося тӧвшӧр-косму тӧлысьясӧ сійӧ лоис 123% колян волӧн сэтшӧм жӧ кадколаст серти. Эмӧсь мыйтакӧ сьӧкыдлунъяс вир ветлан система висьӧмъясысь, пыкӧс висьӧмъясысь да туй вылын неминуча суӧмысь йӧз кувсьӧм чинтӧмын торъя мога петкӧдласъясӧдз воӧдчӧмын. Торъя контроль улын сідзжӧ лоӧ Президентлӧн индӧд аварийнӧй оланін фондысь выльлаӧ овмӧдан юкӧнын.

Президентӧс пыр петкӧдлысь пасйис, мый сьӧкыдлунъясыс сы лыдын артмисны и став экономическӧй серпас вӧсна, кытчӧ веськаліс Россия 2014 во помын.

«Но Россия Федерацияса Президентӧн да Веськӧдлан котырӧн примитӧм мераясыс отсалісны зумыдмӧдны серпассӧ, эз лэдзны валютнӧй рынокын да банковскӧй сфераын лёк тенденцияяслы сӧвмынысӧ. Талун ми аддзам, мый медся омӧль экономическӧй прогнозъясыс эз збыльмыны. Ми ставӧн зэв бура гӧгӧрвоам, мый став пуктӧм могъяссӧ олӧмӧ пӧртӧм вылӧ колӧ зумыдмӧдны экономикасӧ да социальнӧй юкӧнсӧ не сӧмын федеральнӧй, но и дінму тшупӧдын», - тӧдчӧдіс Президентӧс полномочнӧй петкӧдлысь.

«Уджъёртъяс, миянлы колӧ стӧча гӧгӧрвоны, мый Майскӧй индӧдъяс збыльмӧдӧмыс лоӧ верктуя уджӧн весиг талунъя абу кокни условиеясын. Президентлӧн индӧдъясын пасйӧма миян страна сӧвмӧдан стратегическӧй могъяс, найӧс збыльмӧдӧмыс отсалас решитны гражданалысь  медколана, медся тӧждысяна мытшӧдъяссӧ. И найӧс збыльмӧдӧмыс лоас медтӧдчана вочакывйӧн сэтшӧмторъяс вылӧ, кутшӧмъяскӧд вочаасьӧ миян канму. 2018 воӧдз республикаын планируйтӧны выльлаӧ овмӧдны кӧкъямыс да джынйысь унджык сюрс мортӧс аварийнӧй уна патераа керкаясысь, кӧні ӧтувъя олан плӧщадьыс сё ветымын сюрс квадратнӧй метраысь унджык. Тайӧс вӧчны лоӧ оз кокни, сы вӧсна збыльмӧдан кадколастсӧ колӧ стрӧга контролируйтны. Та дырйи зэв тӧдчана босьтны контроль улӧ и стрӧитан оланінлысь качествосӧ. Сылы колӧ лӧсявны оланін стрӧитӧм вылӧ ӧнія корӧмъяслы. Гражданинлы уджтас серти оланінсӧ, кодӧс сійӧ виччысьӧ воясӧн, колӧ стрӧитны бурӧс», - тшӧктіс Владимир Булавин.
